
Ukoliko želite da se prijavite za 
primanje ovog biltena možete to  
učiniti tako što ćete poslati  e-
mail na sljedeću adresu: 
fuad.sisic@opcina-tesanj.ba            
Molimo vas da ovaj elektronski 
bilten proslijedite svim 
zainteresiranim u našoj općini. 
Ukoliko želite da objavite neke 
od vaših novosti, iskoristite 
elektronski bilten općinskog 
načelnika, koji je brz, efikasan i 
besplatan način komuniciranja sa 
javnošću.  
Sa zadovoljstvom očekujem vaše 
komentare, sugestije i primjedbe. 
 
Molim da ne prinatate 
ovaj sadržaj. Za svaki 
nepotrebno odštampan 
papir mora se bez 
potrebe oboriti drvo 
koje raste! 

 
 

 

Ministar vanjskih poslova 
Jesu li ministri ravnopravni? 

 
Ministri vanjskih poslova u svim državama imaju značajne uloge. Njihove 
dužnosti su veoma važne, prije svega zbog promocije interesa države koju 
zastupaju i dobivanju podrške za te interese a ne zbog personalne  
promocije i gradnje osobnog imidža. Bosna i Hercegovina je imala i do 
sada ministre vanjskih poslova, neki su bili više, a neki manje uspješni. 
Ali niko nije više promovisan nego aktuelni Ministar. Iako je počelo 
posjetom Banja Luci (mnogi su se čudili i osuđivali), nastavljeno 
posjetom Beogradu (i podrškom) a zatim Velikoj Britaniji. Sve 
dokazanim "prijateljima" Bosne i Hercegovine dok sa Premijerom Vlade 
Republike Hrvatske nije imao vremena otići ni na ručak. Naravno, ne 
treba odmah nikoga prozivati, posebno ne treba dovoditi u pitanje 
sposobnost da obavlja takvu značajnu dužnost, ali mora se priznati da je 
početak prilično čudan i neuobičajen. Vjerujem da Ministar zna šta i zbog 
čega radi, ali zbog čega javni servis FBiH prati Ministra u korak, a nije to 
nikada ranije činila, ni blizu, a i ranije je Bosna i Hercegovina imala 
ministre vanjskih poslova. I onda, ne treba nas ubjeđivati niko, ni javni 
servis, ni Ministar u prijateljske namjere Srbije i Velike Britanije. I jedni, 
i drugi, imali su i imaju priliku da djelom to pokažu. Dosta nam je što 
jedno govore a drugo rade godinama. 
 
Tešanj, poseban ambijent 

"TUŠ" u Tešnju! 
 
Općina Tešanj ima sposobne poduzetnike među kojima i trgovce izrasle 
među vodeće u Bosni i Hercegovini. Ali integracije ne omogućavaju 
samo nama lakši pristup otvorenom tržištu nego to isto omogućava i 
drugima. Konkurencija ne ostavlja nikome slobodan prostor i za svakog 
potrošača, kupca se mora boriti. Potrebno je stalno ulagati kako bi se 
potrošačima ponudilo više za manje, s krajnjim ciljem da se dođe do 
novca koji stoji u džepovima ili na karticama potrošača. Za lokalnu 
zajednicu je to prilika da provjeri ne samo kupovnu moć stanovnika nego 
svoju ulogu, svoje sposobnosti i performanse. Direktor TUŠ-Trade BiH, 
g-din Tin Kek mi je 29. marta ove godine saopćio kako se opremanjem 
prostora za supermarket u Tešnju po prvi puta odstupilo od 
standardiziranog koncepta korporacije TUŠ. Naime, napušten je princip 

centralizovane nabavke od postojećih dobavljača nego su lokalni 
poduzetnici u Tešnju uspjeli ponuditi konkurentnu cijenu, kvalitet i rokove 
kojima se jednostavno nije moglo odbiti. Uz to g-din Kek je istakao jednu 
privatnu stvar: oprema svoju kuću u Sloveniji a najbolje stvari u njoj, 
nakon ovog iskustva, nabavio je u Tešnju. I na policima novotvorenog 
supermarketa će se naći domaći proizvodi. 
Na kraju, posebno mi je drago bilo čuti kada je g-din Kek istakao ažurnost 
i profesionalnost lokalne administracije kod izdavanja odobrenja, i priznao 
da je to bilo do sada njegovo najbolje iskustvo. 
 
Lokalni i opći izbori u isto vrijeme 

Uzburkane strasti 
 
Sulejman Tihić (SDA) pokrenuo je političku inicijativu o spajanju lokalnih 
i općih izbora. Uslijedile su različite reakcije, one iz opozicije su bile 
razumljive: iskoristila ovu inicijativu da prozovu SDA za strah od izbora, 
da jedni to nazovu nezakonitim činom (!?) a drugi priznaju da je to 
zakonito ali da je takav čin van zdrave pameti(!?). Ali svi koji su napadali 
odgađanje lokalnih izbora osim napada nisu ponudili ništa novo. 
I ja mislim da odgađati lokalne izbore ne treba, bilo bi bolje opće izbore 
održati ove jeseni sa lokalnim izborima. Iako priznajem ne znam ni sam šta 
bi se suštinski promijenilo? Možda bi politička struktura vlasti bila nešto 
izmijenja, kao i personalni sastav, ali ništa značajnije se ne bi dogodilo. 
Možda bi bilo najbolje lokalne izbore raspisati na dvije godine, tako da 
građani znaju da biraju lokalnu vlast na dvije godine a da 2014. godine 
budu u jednoj sedmici lokalni i opći izbori. Nema sumnje da će spajanje 
izborne kampanje, priprema i obuka biračkih odbora manje koštati a 
organizacijski i tehnički se to može provesti, ali nije to najvažnije pitanje. 
Ono što bismo trebali promijeniti do 2014. godine tiče se Ustava i zakona. 
Ako ostaje ovakav Ustav BiH, a vidimo da ostaje, onda treba raditi na 
Ustavu FBiH da vidimo kako možemo napraviti vlast u Federaciji BiH 
efikasnom i jeftinom? 
Opozicija godinama napada poziciju a kada dobije vlast ne dogodi se ništa 
novo. Čak naprotiv, ponegdje se procesi okrenu unazad. Promjena je 
utoliko nova što se za vlast više ne bore samo političke stranke, nego i 
mediji, a to samo usložnjava stanje u našem društvu i glib na kome stojimo 
postaje dublji.  
Mnogo više koristi od samih izbora ima promjena funkcionisanja 
institucija vlasti: federacija<>kantoni<>općine. Tokovi novca: od prihoda 
do rashoda su tako birkratizirani, usporeni, opterećeni da očigledno trpi 
razvoj cijelog društva. Zbog čega bi neko sjedio u kancelariji u Sarajevu i 
odlučivao na šta će i koliko novca potrošiti u Tešnju, Gračanici, Grudama, 
Teočaku,... Ili zbog čega bi neko sjedio u Zenici i odlučivao šta će i koliko 
novca potrošiti u Tešnju, Usori, Doboj-Jugu, Visokom, Olovu,...Sve što 
nije interes Federacije, a što je interes jedne općine treba vratiti novac, 
nadležnost, ovlasti i odgovornost na općine. Isto važi i za kantone. 
Zakonom se utvrdi raspored namjenskih sredstava, utvrdi namjenska 
potrošnja, a lokalna vlast shodno zakonu iste realizuje. Samo na ovom 
primjeru bismo uštedili ogroman novac i ubrzali investicije. Ali onda vlast 
"gore" ne bi bila tako važna. Onda crne limuzine ne bi imale opravdanja! 

04.04.1992 - 04.04.2012 
20 godina od historijske odluke 

 
Početkom 1992. godine općina Tešanj je bila smještena na površini od 
223 km2 sa 217 stanovnika po km2, od čega je 72% bilo muslimana. 
Danas je općina Tešanj smještena na 163 km2 sa 305 stanovnika po 
km2, od čega je Bošnjaka više od 95%. Silom su nam uzeli 11 km2, 
naselje Vitkovci gdje su živjeli Srbi, a u miru  još 48 km2: naselja Sivšu, 
Omanjsku i Žabljak gdje su živjeli Hrvati. Mi nismo nikome ništa uzeli, 
ni silom,  ni u miru. 
Općina Tešanj je, danas, po svom etničkom sastavu dominantno 
Bošnjačka. Ali to nije bio razlog, a nije ni danas, i neće ako Bog da biti 
ni u budućnosti, da ljudi koji ovdje žive promjene svoj odnos prema 
drugima. Ponosni ljudi, čista obraza i uzdignuta čela prošli smo najteže 
historijske okolnosti i otvorena srca ostajemo i dalje prema drugima. 
Ono što tražimo ne ugrožava nikoga, tražimo da se poštuje naše 
dostojanstvo. 
Ljudi koji ovdje žive imaju pravo zahtijevati da se poštuje njihovo 
dostojanstvo, njihovo pravo na slobodno mišljenje, vjersko i političko 
uvjerenje, i da zbog toga ne mogu biti diskriminirani. U Tešnju nema 
potrebe da bilo ko glumi demokratske principe, ti principi trebaju ovdje 
živjeti, bez lažnih i nepotrebnih ustupaka. Individualna sloboda i 
jednakost pred zakonom optimalni je uslov za zajednicu, kako za njenu 
harmoniju tako i za prosperitet zajednice. Ali trebamo ne samo prava 
nego i dužnosti. Pravo i dužnost svakog našeg stanovnika, pored drugih 
stvari, trebalo bi biti i to da se stalno razmišlja da li se dobro čini, da li 
je dobro činjeno i da li se dovoljno poštuju prava drugoga! 
Tranzicija vlasništva u Tešnju je gotovo okončana. Preživjeli su i 
nastavili raditi u novim okolnostima: Pobjeda, Unico filter (MHBA), 
Enker, FAD i Napredak. Neke firme nisu preživjele tranziciju. Ali 
danas umjesto tih firmi imamo: Alpina-Bromy, Koteks, Koža-komerc, 
B&M komerc, ZEMI, Socksmaker, Kontessa, Konita, Art, B&M, 
Zemi, Artisan, Arteco, Nord End, Salkić, Famus Gradnja, Nedjing, 
Hrvić Gradnja, Inženjering,...  
Tu su i novi programi: AS, MADI, Dukat, JAMI, MS Sarić, Maja, 
BIOŠAMP, Samplast, Koala Paintings, HVM Inox, Inox Ajanović, 
Planjax, Grafik Komerc, Karton Komerc, Hilal Plast,  
GLUCKNORM, Belif, HIFA group, Kalim, BME, METALPLAST, 
ZUPČANIK, MEDENA KOMERC, KPMBiH, TS Saračević, EKO-
SERVIS,  Mramorprom, Zema, Princess, Celvik, Oaza, Tešanjska 
vrela, Vin-Mis i drugi. 
 
(dio izlaganja sa svečane sjednice Općinskog vijeća, cijeli tekst možete 
pročitati na: 
http://www.opcina-tesanj.ba/images/dokumenti/nacelnik_govor_4.04.pdf 
 
U ime lokalne uprave i svoje ime upućujem čestitke povodom 04. aprila 
– DANA OTPORA FAŠIZMU, posebno ovogodišnji jubilej - 20 godina, 
i molim Boga da se zlo više nikada ne ponovi. 

Budžet ZDK 
Nikad kasnije, i nikad neizvjesnije! 

 
Nacrt budžeta ZDK za 2012. godinu izašao je prvi u javnost, još u 
Septembru 2011. godine. Činilo se da Vlada ZDK želi na vrijeme donijeti 
budžet, i da želi široke konsultacije i podršku. A onda je nastalo zatišje, 
dan prije završetka 2012. godine Vlada izlazi pred Skupštinu sa 
rebalansom budžeta za 2011. godinu. I onda ponovo šutnja, da bi u 
poslednjem zakonom dozvoljenom roku Vlada izašla pred Skupštinu sa 
potpuno neuravnoteženim budžetom iako su se cifre prihoda i rashoda 
formalno poklopile. I ne samo to, nego Skupština odlaže izjašnjenje 
čekajući na promjenu zakona na nivou Federacije BiH kako bi mogli iz 
rashoda izostaviti nekoliko miliona isplate duga u 2012. godini. 
Dugi niz godina sudionik sam kreiranja budžeta, što u sadašnjem mandatu, 
što u mandatima prije na različitim dužnostima. Moram priznati da je ovo 
najčudnija, najteže objašnjiva i najmanje izvjesna situacija sa budžetom 
ZDK. Još 2009. godine kada je Vlada FBiH bila i krizi, kao i mnogi 
budžeti, te se postigao sporazum sa MMF-om nije bilo ovakve 
neizvjesnosti. Istina, i 2009. i 2010. godine općine u ZDK kantonu nisu 
dobile nijedne KM MMF zajma u lokalni budžet, iako ćemo svi zajam 
vraćati, ali je bio izvjestan makar kantonalni budžet i moglo se računati na 
neke grantove i podršku. Sada je sve neizvjesno, sve što se kaže je 
nepouzdano, općine se dovode u krajnju neizvjesnost kako u pogledu 
finansiranje projekata iz uobičajenih grant sredstava tako i za tekuće 
finansiranje usluga koje u ime kantona pružaju općine. Boračke stipendije 
će izgleda dočekati kraj školske godine, a sredstva za vodne naknade su 
značajno smanjena. 
Prihodi od PDV-a za prvi kvartal 2012. godine su niži u odnosu na prvi 
kvartal 2011. godine za 5 (pet) %. Općina Tešanj je donijela budžet za 
2012. godinu i planirala rast PDV-a za 4 (četiri) % u odnosu na 2011. 
godinu, prema svim preporukama viših nivoa vlasti. A Vlada ZDK krajem 
marta dostavlja prijedlog budžeta ZDK za 2012. godinu u kome planira rast 
PDV-a u odnosu na 2011. godinu za 6 (šest) % iako već ima pouzdanu 
informaciju da u prvom kvartalu ima pad 5 (pet) %. I dok mi na lokalnom 
nivou pravimo analize kako uskladiti rashode, smanjiti kako bi budžet 
ostao stabilan i uravnotežen, u isto vrijeme u budžetu ZDK imamo 
planiranje rashoda na temelju nestvarnih prihoda. Da ne govorim o 
nestvarnoj stavci MMF zajma, jer trenutno niko ne zna šta će s time biti a 
ovih dana kreditni rejtnig BiH je doživio novi pad. 
Uz to, ako pogledate rashode, jasno se vidi da je inercija temelj 
pristupa, da su sekundarni ciljevi izbili u prvi plan, primarnih ciljeva 
ili fokusa Vlade u ovom mandatu nema. Na žalost! Bih bih sretan da 
mi neko ponudi razložno objašnjenje za ovakav pristup. U teškim 
situacijama se moraju donositi hrabre odluke, praviti zaokreti, ma šta 
rekli i ma kolika cijena bila. Zajednica mora biti ispred jednokratne 
podrške interesnih grupa koje izlaze na izbore. Dugoročna održivost, 
koju građani kao birači ne moraju vidjeti, vlast bi morala. 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
Općinski načelnik 

Fuad Šišić 

  

 


